Wigandus macht
den Papisten ein
frewdenspiel.

Wigandi Buch vol-
ler nachlessigkeit,
vnwissenheit vnd

bosheit. Pag. 31.566

560 Grundfest (1571)

aus seiner ertichten Communicatione Idiomatum vns mit bestendigem grund
fur Sacramentirer schelten, die jm vnd seinem anhang darinnen wider-
sprechen?

Was meinet aber wol Wigandus, das er vnd die seinigen fur herrliche Trium-
phos vnd frewdenspiel den Papisten machet, das er wider so viel Protestation
des Herrn Lutheri vnd der Euangelischen Kirchen, die man [124r:] in allen
Reichstagen vnd Colloquijs widerholet, das man nemlich in articulo Trinita-
tis vnd de distinctione naturarum in Christo mit der RGmischen Kirchen, als
die solches von den Aposteln vnd der vralten Kirchen fempfange vnd erhal-
ten,/ einig sey vnd mit derselben alle alte vnd newe jrrthum, so wider die
orthodoxa decreta vnd Symbola streiten, verwerffe, nu erst auff Schwerme-
rische newerung sich begibet vnd gleichsam aus der Hellen die alt verdamp-
ten Ketzereien widerumb herfur bringen vnd mutwillig beschonen vnd ver-
teidingen hilftt?

Was wil die Flacianische Rotte, wenn es widerumb zu den Colloquijs mit
den Widersachern komen solte, fr antwort geben, wenn sie aus jren eigenen
Disputationibus vnd Buchern vberweiset wird, das sie den hohen Artickel,
daruon man stets zuuor protestirt hat, das man darinnen mit der gantzen
orthodoxa antiquitate eins sey, von newem mutwillig verderbet vnd die aller-
héchste vnd notwendigste Lere von der erkentnis der Person Christi fallen
lasse vnd die alten schwarme vnd jrthumb wider eingefurt habe?

Ob aber wol Wigandus in seinem Buch diese fur strefflich helt, so nicht auff
die eigentliche art zu reden von der Communicatione Idiomatum gut vnd
fleissig achtung geben vnd entweder aus faulkeit oder vnwissenheit oder
mutwillen die wort vnd Reden anders als sich geburet gebrauchen, jedoch
befindet sichs im werck, das er seine einige ignauiam, ruditatem, maliciam
durchs gantze Buch erweiset. Nachlessigkeit vnd faulkeit ist es, das dieser
Tichter nicht ein mal recht betrachtet, was der vralten, rechtgleubigen Kir-
chen Lere hieuon gewesen. Vnwissenheit ist es, das er den eigentlichen ver-
stand der herrlichen schonsten Spruche der Schrifft, die er 8mit harens auff
seine jrrige meinung zeuhet, keinesweges nicht erreicht. Bosheit vnd mut-
[124v:]willen aber ist es, das er die wolgefaste Lere vnserer Kirchen wie in
andern Artickeln also auch in diesem schendlich zerwulet vnd newe trewme
vnd schwarm jm tichtet, die er dennoch fur lauter oracula wil gehalten
haben. Alles konnen wir hie nicht erzelen, ist auch auff dis mal nicht vnser
furnemen. Aber warnungsweise mussen wir dismals nur etliche Exempla
grober, vngegrundter Reden anzeigen.

£/ nicht in A und B.
¢-¢ mus héren: A, B.

